
Nafarroako eta Aragoiko gobernuak lankidetzan arituko dira mugako inguruetan zerbitzuen prestazioa hobetzeko 
Bi autonomia-erkidegoetako presidenteek lankidetza-itun orokorra sinatu dute gaur
Astelehena, 2009ko ekainaren 15a.  Miguel Sanz Sesma Nafarroako Gobernuko presidenteak eta Marcelino Iglesias Ricou Aragoiko Gobernuko presidenteak bi autonomia-erkidegoen arteko lankidetza-itun orokorra sinatu dute gaur, bien arteko lankidetza handitzeko eta, batez ere, mugako udalerrietan bizi diren herritarrei zerbitzuen prestazioa hobetzeko.
Testua Nafarroako Jauregian sinatu da, eta bi gobernuek “esanbidezko borondatea eta asmo sendoa” agertu dute hainbat arlotan laguntza- eta lankidetza-espiritua mantentzeko eta handitzeko, hala nola osasun-laguntzan, hezkuntzan, babes zibilean eta segurtasun publikoan, ingurumenean, gizarte-zerbitzuetan, tratu txarren biktima diren emakumeen artapenean, turismoan, nekazaritzan eta komunikazio- eta garraio-azpiegituretan.
Sanzen esanetan, gaur sinatutako protokoloak “ikuspegi instituzionaletik eta pertsonaletik beti harreman apartak izan dituzten” bi gobernuen arteko lankidetzari “legezko estaldura eta estaldura instituzionala” ematen dio. Ildo horretatik, Iglesiasen arabera, gaurko ekitaldian dokumentu batean jaso dira Nafarroak eta Aragoik ditugun “harreman onak eta lankidetza-borondatea”, bi autonomia-erkidegoek “osagai erkide asko eta proiektu elkarbanatu asko ditugu eta”. 

Esangura horretan, bi presidenteek nekazaritzako elikagaien sektorea, automozioa eta azpiegiturak aipatu dituzte, hala nola N-232 errepidea bikoiztea, Iruña-Jaca-Huesca-Lleida autobia, eta Abiadura Handiko Trenaren Nafarroako korridorea. Azken horren protokoloa joan den maiatzaren 16an sinatu zen Iruñan, Sanz presidentearen eta José Blanco Sustapen ministroaren artean. Bi agintarien arabera, protokoloa “oso garrantzitsua” da ardatz kantabriar-mediterraneoa sendotzeko. 
Gaurko ekitaldian, hurrengo hauek ere egon dira: Alberto Catalán Higueras Erakundeekiko harremanetarako kontseilaria eta Gobernuaren eleduna eta Javier Velasco Rodríguez Aragoiko Gobernuko Lehendakaritza kontseilaria. Bi horiek 2008ko martxoan Zaragozan bildu ziren gaur sinatutako protokoloaren gai nagusiak jorratzeko. 

Ildo beretik, Nafarroako Gobernuak Errioxako Gobernuarekin antzeko lankidetza-protokoloa egiteko harremanak hasi ditu, eta horretan lanean ari da. Ziurrenik, protokoloa iraileko lehen hamabostaldian sinatuko da.

Gaur sinatutako testuaren arabera, Aragoirekin dagoen lankidetzaren barruan, proiektu erkideak sustatuko dira bi eskualdeen garapen ekonomiko, sozial eta kulturalari mesede egiteko; ekintza erkideak bultzatuko dira mugako lurraldeetan herritarren arreta hobetzeko; bi eskualdeen artean eta gainerako autonomia-erkidegoekin komunikazioak hobetzeko azpiegiturak egingo dira; informazioa trukatzeari mesede egiten dioten teknologiak garatuko dira; esperientziak trukatuko dira eta elkarrekin trebakuntza-jarduerak egingo dira bi autonomia-erkidegoetako profesionalentzat; eta, amaitzeko, kasuan kasuko autonomia-erkidegoaren lurralde-esparrutik kanpo ematen diren zerbitzuen jarraipena egiteko mekanismoak garatuko dira.
Hala ere, lankidetza horretatik eratorritako ekintza zehatzak finantzatu, antolatu eta betearazteko baldintza zehatzak kasu bakoitzean ezarriko dira, kasuan kasuko hitzarmen zehatzetan. Hitzarmen horietan, alderdietako bakoitzak bere gain hartzen dituen betebeharrak zehaztuko dira. 

Lankidetza-arlo nagusiak
Lankidetza-protokolo orokor honen bidez, Nafarroa eta Aragoi autonomia-erkidegoek laguntza- eta lankidetza-mekanismoak ezartzeko interesa agertu dute, besteak beste, arlo hauetan: gizarte-zerbitzuak (menpekotasuna, haurrak, adinekoak, emakumeen aurkako indarkeria eta gazteak); hezkuntza eta kultura; komunikazio- eta garraio-azpiegiturak; administrazio elektronikoa; enplegua; ikerketa, garapena eta berrikuntza; eta Justizia Administrazioa. 
Osasun eta kontsumo arloan, bi gobernuen arabera, osasun-esparrua bi autonomia-erkidegoetako herritarren “ardura nagusietakoa” da eta, horregatik, laguntza eta lankidetza handitzeko nahia dute herritarrei “kalitatezko osasun-zerbitzu publikoa” bermatzeko, herritarren bizilekua edo herritarrek osasun-laguntzako prestazioak eskatzen dituzten lekua gorabehera. 
Ingurumen arloan, bi autonomia-erkidegoak auzokoak direla eta “baso suteek arrisku handia” dutela kontuan hartuta, bi gobernuen arabera interesgarria da lankidetza-mekanismoak ezartzea eta elkarrekin lan egitea, modu koordinatuan, mota horretako ezbeharrak prebenitzeko, batez ere mugako inguruetan. Bi administrazioek eskura dituzten baliabideak hobeto aprobetxatu behar dituzte. 
Turismoari dagokionez, biek Donejakue Bidea bultzatzeko konpromisoa hartu dute, baita ardoa sustatzeko eta Espainiako Pirinioak turismo-marka bultzatzeko ere, Nafarroa eta Huesca probintzia barruan hartzen ditu eta.

Presidenteen arteko topaketa 
Protokoloa 12etan sinatu da Nafarroako Jauregiko Oin Nagusiko Areto Berdean. Horren aurretik, bi presidenteek lan-saioa izan dute Miguel Sanzen bulegoan.
Testua sinatu eta gero, Nafarroako eta Aragoiko Gobernuetako presidenteek Energia Berriztagarrien Zentro Nazionala (CENER) bisitatu dute Sarrigurenen (Eguesibar). Zentro hori Nafarroan kokatuta dago baina izaera nazionala du. Industria Ministerioak eta Foru Gobernuak elkarrekin bultzatzen dute, eta energia berdeei buruzko ikerketan erreferentea da Europan. 
(






( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

